
Ներածություն  

Հայաստանի հանրակրթության ոլորտի վերջին տարիների բարեփոխումներում 

առանցքային տեղ են գրավում ուսուցիչների առարկայական և մասնագիտական 

հմտությունների զարգացման և կրթության բովանդակության ոլորտի բարեփոխումները։  

Ժամանակակից համակարգում տեղի ունեցող  կրթական փոփոխությունները, 

անհրաժեշտություն են դարձնում բարելավել ուսուցչի որակավորումն ու պրոֆեսիոնալիզմը, 

այսինքն՝ նրա մասնագիտական կարողությունների զարգացումը շարունակական 

վերապատրաստման միջոցով։ Ժամանակակից կրթության առաջնային նպատակն է՝ անհատի, 

հասարակության և պետության ներկա և ապագա կարիքներին համապատասխանելը, իր 

երկրի քաղաքացու դիվերսիֆիկացված անհատականության ձևավորումը, որն ունակ է 

հասարակության մեջ սոցիալականացմանը, աշխատանք սկսելու, ինքնակրթության և 

ինքնակատարելագործման1: 

 

1․https://www.arlis.am/documentview.aspx?docid=149788 

https://www.arlis.am/documentview.aspx?docid=149788

 Իսկ որակյալ, ստեղծագործական մտածողություն ունեցող, ժամանակակից, դինամիկ 

փոփոխվող աշխարհում սովորողին կրթելու ունակ ուսուցիչը վերոնշյալ նպատակներին 

հասնելու երաշխավորն է։ 

Միջազգային փորձը ցույց է տալիս, որ դպրոցական համակարգի բարելավումը 

համընդհանուր խնդիր է, որի լուծումը պահանջում է համակողմանի միջամտություն: 

Ուսուցիչների գնահատման պատշաճ համակարգ, մասնագիտական աճի լայն 

հնարավորություններ և հասարակության մեջ ուսուցչի դերի բարձրացում. սրանք են այն 

գործոնները, որոնք առանցքային կարող են դառնալ Հայաստանի դպրոցական կրթության ողջ 

համակարգի կատարելագործման համար: 

Դարեր ի վեր հայերն ուսուցչին ավանդաբար վերապահել են ամենաբարձր դիրքը 

հասարակության մեջ:  

Կտրուկ բարձրացնելով ուսուցչի մասնագիտության գրավչությունը և  զարգացնելով 

ուսուցչի առարկայական հմտությունները, վերականգնելով ուսուցչի հանդեպ հարգանքն ու 

արժանապատվությունը  Հայաստանում՝ հասարակությունը կխթանի նոր, ստեղծագործ և 

մոտիվացված ուսուցիչների կողմից սերնդի զարգացումը: Ուսուցիչները կդասվեն Հայաստանի 

գլխավոր արժեքների շարքում և մեծապես կնպաստեն դպրոցների գործունեության 

շարունակական բարելավմանը և երկրում կրթական համակարգի ընդհանուր 

կատարելագործմանը: 

Ուսուցիչ լինելու համար առաջնային են նրա անձնային և մասնագիտական որակները, 

գաղափարական, իմացական և արժեքային ուղղվածությունը, նրա մասնագիտական 

հիմնարար գիտելիքներն ու հմտությունները: 

Իհարկե` բազմազան են տարբեր հեղինակների կողմից հետազոտված և առաջադրված 

ուսուցչի ընդհանուր որակները, սակայն կարելի է փաստել այն, որ առանցքային են 

համարվում նրա անձնային որակները՝ սովորողների հանդեպ սերը, ապրումակցումը, նրանց 

հետ աշխատելու ձգտումը, առաքելության իրագործումը: Այս ամենը դրսևորվում է 

մանկավարժական շփման, նրբանկատության, անկեղծության և անմիջականության մեջ: 

Այսօր առավել քան կարևոր են օրվա դասի ճիշտ պլանավորումը, նպատակների 

ճշգրիտ սահամանումը,ժամանակի ռացիոնալ բաշխումն ու օգտագործումը, քայլերի հստակ 

հաջորդականությունը և ակնկալվող վերջնարդյունքի ապահովումը ։Այս համատեքստում 

առավել կարևոր է մեթոդների ճիշտ ընտրությունը,խմբային աշխատանքների 

կազմակերպումը,միջառարկայական կապի ապահովումը,համագործակցությունը։ 

 

 

ՀԱՄԱԳՈՐԾԱԿՑԱՅԻՆ ՄԱՆԿԱՎԱՐԺԱԿԱՆ ՏԵԽՆՈԼՈԳԻԱՅԻ ԿԻՐԱՌՈՒՄԸ 

 Համագործակցային ուսուցումը լայն տարածում է գտել աշխարհում: Այն ավելի ու 

ավելի է կիրառվում որպես աշխատանքային, դասավանդման և ուսուցման նոր մոտեցում և 

ռազմավարություն: Համագործակցային ուսուցումը խմբային աշխատանքի առավել բարձր 

աստիճանն է, որը ենթադրում է խմբային աշխատանքի որոշակի նոր մշակույթի ձևավորում: 

Այն ընձեռում է հնարավորություններ բազմաբնույթ կրթական նպատակներին հասնալու 

համար, ինչպիսիք են ակադեմիական հասկացությունների, սկզբունքների և 

իրադարձությունների ընկալումը, միջանձնային հմտությունների զարգացումը և այլն: 

Գոյություն ունեն համագործակցային ուսուցման տարբեր մեթոդներ, որոնք կիրառվում 

են դասի տարբեր փուլերում : Այդ ընթացքում աշակերտները ներքաշվում են մի գործընթացի 

մեջ, որտեղ նրանք կիսվում են գաղափարներով, փոխանակում են տեղեկատվություն, 

կատարում են ընտրություն և կայացնում են որոշումներ:  

Դրանք են՝ <<Աշակերտների թիմային առաջադիմություն, Խճանկար, Շրջվիր դեպի 

զույգդ, Պրիզմա, Խմբային հետազոտություն, Շրջագայություն պատկերասրահում>> և այլն: 

Համագործակցային մեթոդների կիրառումն ինքնանպատակ չէ. դրանք պետք է ուղղված լինեն 

սովորողների ինչպես մտավոր ու զգայական կարողությունների, այնպես էլ 

ինքնուրույնության, սոցիալականացման և այլ հմտությունների զարգացմանը:  

Կարևորագույն խնդիր է դառնում ոչ միայն այդ հմտություններին տիրապետելը, ալև 

արժևորելը և կյանքում դրանք համապատասխան իրավիճակներում կիրառելը:  

Ուստի մեր խնդիրն է անգլերենի դասաժամերին համագործակցային ուսուցման 

շնորհիվ աշակերտների մոտ ձևավորել այնպիսի որակներ, զարգացնել այնպիսի 

կարողունակություններ, որոնք համահունչ կլինեն կրթության ժամանակակից պահանջներին, 

իսկ շրջանավարտը՝ կրթական հաստատությունում ձեռք բերածը կկարողանա կիրառել 

կյանքում: 

Համագործակցային ուսուցումը՝ որպես այլընտրանքային մանկավարժական մոտեցում, 

մեծ ճանաչում է ձեռք բերել: Համագործակցային ուսուցման մեջ էական են ոչ միայն 

ակադեմիական գիտելիքներ և հմտություններ սովորելը, այլև կարևոր է խմբային զարգացման 

մշակման միջոցով դառնալ հմուտ համագործակցողներ (համագործակցային հմտություններ) և 

գիտելիքների ակտիվ կիրառողներ (մտածողության հմտություններ): Համագործակցային 

ուսուցման իմաստն է՝  

• Յուրաքանչյուր անհատի դարձնել ուժեղ անձնավորություն ժամանակակից 

հասարակության մեջ:  

•  Անհատին դարձնել ակտիվ և կարող լինելու խմբի անդամ և համագործակցելու։ 

Առավել մեծ արդյունքի հասնելու համար այս համատեքստում լեզվի ուսուցումը 

անհրաժեշտ է կազմակերպել խաղերի միջոցով3։ 

 

 

 

 

3․http://www.researchguru.net/volume/Volume%2013/Issue%201/RG44.pdf 

ԲԱՆԱՎՈՐ ԽՈՍՔԻ ՈՒՍՈՒՑՈՒՄԸ ՀԱՄԱԳՈՐԾԱԿՑԱՅԻՆ ՄԵԹՈԴՈՎ ԱՆԳԼԵՐԵՆ 

ԼԵԶՎԻ 10-ՐԴ ԴԱՍԱՐԱՆՈՒՄ 

Բանավոր խոսքը պահանջում է ավելի շատ հմտություններ և բառային գիտելիքներ, 

քան պարզապես քերականորեն ճիշտ նախադասություններ կազմելը: Մի շարք 

պատճառներով օտար լեզվով խոսելն ավելի դժվար է, քան գրելը: Որպեսզի աշակերտները 

կարողանան հաղթահարել այդ դժվարությունները և ձեռք բերեն հաղորդակցական 

հմտություններ, անհրաժեշտ է հետևել որոշակի սկզբունքների և ստեղծել իրական կյանքին 

մոտ իրավիճակներ՝ բանավոր հաղորդակցությունը խթանելու համար: 

Օտար լեզվի իմացությունը նպաստում է սովորողների ընդհանուր կրթությանը, 

զարգացնում նրանց ճանաչողական կարողությունները, խոսքն ու մտածողությունը: Այդ 

պատճառով էլ օտար լեզվի (կամ լեզուների) դասավանդումը դպրոցում խիստ կարևորվում է: 

Հարկ է նշել, որ օտար լեզուների իմացությունը նպաստում է անձի հաղորդակցական 

կարողունակությունների զարգացմանը, միջմշակութային փոխըմբռնմանը, այլ մշակույթների 

ու արժեքների ընկալմանն ու գնահատմանը, բնության ու ժամանակակից աշխարհի մասին 

առավել ամբողջական գիտելիքներ ստանալուն, գեղագիտական, բարոյական, սոցիալական, 

համամարդկային և ազգային արժեքների գիտակցմանը, պահպանմանը և փոխանցմանը:  

Բանավոր հաղորդակցման համար տարածված է այն թյուր կարծիքը, որ օտար լեզվով 

հաղորդակցվելու համար բավական է տիրապետել լեզվի քերականությանը և ունենալ 

բավարար բառապաշար: Աշակերտներին ջանասիրաբար բացատրելով քերականական 

կանոնները, սերտել տալով բացառություններ, անգիր հանձնարարելով բառերի շարքեր, այս 

ամենը մի քանի դաս հետո մոռացվում են,և ամենալավ աշակերտներն անգամ դժվարանում են 

պատասխանել օրվա դասի հետ առնչություն չունեցող ամենապարզ հարցերին. նրանք չունեն 

անգլերեն լեզվով բավարար հաղորդակցական հմտություններ:  

Հաղորդակցվել նշանակում է ընկալել լսածը կամ ընթերցածը և տալ տրամաբանական 

պատասխան` գրավոր կամ բանավոր: Իսկ այդ ունակությունները  ձեռք են բերվում հատուկ 

մշակված նպատակային վարժությունների շնորհիվ:  

Բանավոր խոսքի զարգացման համար չպետք է սահմանափակվել   պարզունակ (և 

ձանձրալի) փոխակերպական վարժանքներով և ընթերցված տեքստի վերաբերյալ հարց ու 

պատասխանով;  

Իրական խոսքային գործունեություն կարելի է ծավալել կոնկրետ իրավիճակ 

առաջադրելով, օրինակ՝ երկխոսությամբ, և չպետք է կենտրոնանալ քարականական սխալների 

վրա,որպեսզի սովորողը կարողանա  հաղթահարել օտար լեզվով խոսելու 

կաշկանդվածությունը։  

Բանավոր և գրավոր խոսքն ունեն իրենց բնորոշ քերականական և բառապաշարային 

առանձնահատկություններ, որոնց աշակերտները պետք է ծանոթանան ։  

Բանավոր հաղորդակցվելիս սովորողի  համար ամենակարևոր խոչընդոտը ՝ նրա 

հոգեբանական բարդույթը` սխալվելու և ընկերների ծիծաղին (կամ ցածր գնահատականի) 

արժանանալու վախը պետք է բացառել ,խթանել օտար լեզվով հաղորդակցվելու 

կարևորությունը՝անգամ քերականական սխալներով: Այդ պատճառով անհրաժեշտ է ոգևորել 

անգամ քերականորեն սխալ արտահայտվող սովորողին։ Բանավոր խոսքի հմտությունների 

ձևավորման համար աշակերտին անհրաժեշտ է սովորեցնել. կապակցված խոսք –անգլերենի 

հնչյունները կամ առանձին բառերը (օրինակ` I would have gone) ոչ միայն  պարզապես 

արտաբերել ,այլև կարողանալ սահուն կապակցված խոսք արտասանել (I’d’ve gone) և լսածը 

ընկալել: Կապակցված խոսք արտաբերելիս որոշ հնչյուններ կարող են ձևափոխվել, 

բացթողնվել, ավելացվել և այլն:  

Արտահայտչամիջոցներ –անգլերենի լեզվակիրները տարբեր զգացմունքներ կամ 

ասվածի նկատմամբ վերաբերմունք արտահայտելու համար օգտագործում են ձայնի 

ուժգնության, արագության, շեշտի, առոգանության փոփոխություններ և այլ արտալեզվական 

միջոցներ: Աշակերտները նույնպես պետք է սովորեն դրանք` լիակատար և արդյունավետ 

հաղորդակցվելու համար: Քերականություն և բառապաշար –ինքնաբուխ խոսքն աչքի է 

ընկնում յուրաքանչյուր լեզվական գործառույթին բնորոշ որոշակի արտահայտություններով և 

կառույցներով: Աշակերտներին անհրաժեշտ է սովորեցնել որոշակի արտահայտություններ` 

զարմանք, առարկություն, հավանություն, համաձայնություն և այլ վերաբերմունք 

արտահայտելու համար, ինչպես նաև արտահայտություններ, որոնց կարիքը նրանք 

հավանաբար կզգան տարբեր հաղորդակցական իրավիճակներում (ասենք` պաշտոնական 

նամակ գրելիս): 

 Բանակցային լեզու – հաղորդակցման ընթացքում մենք օգտագործում ենք որոշակի 

բանակցային միջոցներ` մեր ասածը կամ լսածը պարզաբանելու, ավելի հասկանալի 

դարձնելու համար: Դա հատկապես կարևոր է սովորողների համար, և շատ օգտակար կլինի 

նրանց սովորեցնել որոշակի արտահայտություններ, ինչպես օրինակ` (I’m sorry) I didn’t quite 

catch that. (I’m sorry) I don’t understand. Could you explain that again, please? The point I am trying 

to make is that ... Or, to put it another way ... և այլն: 

Անգլերեն բանավոր խոսքի ուսուցման գործընթացի արդյունավետությունը 

ապահովելու համար շատ կարևոր է առանձնացնել լեզվական կոմպետենցիայի այն 

բաղադրիչները, որոնք սահմանագծվում են անգլերեն լեզվի բանավոր և գրավոր խոսքում: 

Դրանք են` բառապաշարը, քերականությունը, հնչյունաբանությունը: Քերականություն: 

Բանավոր խոսքում հաճախակի են կարճ զրույցները, երկխոսությունները, որոնցում 

յուրաքանչյուր միտք կարող է արտահայտվել ոչ ավել, քան մեկ բառով կամ կարճ 

կապակցությամբ, օրինակ, A. Coffee? B. Thanks! A. Milk? B. With pleasure! Նմանօրինակ 

զրույցները հնարավոր են, սակայն դրանք կարճ են, տարբեր թեմաների շուրջ երկար 

շարունակելը փաստացի անհնար է դառնում: Հետևաբար, ավելի իմաստալից խոսակցություն 

ծավալելու համար անհրաժեշտ է հաշվի առնել և հավաքագրել լեզվի քերականական 

«ռեսուրսները>> նույնպես: Հարկ է նշել, որ անգլերենն ունի որոշ առանձնահատուկություններ, 

որոնք սահմանագծվում են գրավոր և բանավոր խոսքում: Այսպես. եթե գրավոր խոսքում 

գերակայում է ենթակա (subject)+բայ(verb)+խնդիր(object) կառույցը, ապա բանավոր խոսքում 

առավել գործածական են ձգվող, այլընտրանքային կառույցները:  

Բանավորում  խոսքում կատարողական էֆեկտներն իրենց ուրույն տեղն են 

զբաղեցնում` ներառելով.  

o տատանումներ,  

o կրկնություններ,  

o սխալ մեկնարկ, 

 o անավարտություն,  

o շարահյուսական խառնումներ(syntactical blends): 

Քերականությունը օտար լեզուների ուսուցման կարևոր բաղադրիչներից մեկն է: 

Քերականական կանոնների շնորհիվ բառերը միավորվում, կազմում են 

բառակապակցություններ և նախադասություններ, արդյունքում` խոսքը կրում է 

իմաստավորված բնույթ: «Քերականություն>> եզրույթը բազմիմաստ է, այն նշանակում է.  

o տվյալ լեզվի կանոնների ու կառուցվածքների համակարգ ու նախադասություններում 

բառերի փոփոխության օրինաչափությունների ամբողջություն (նորմատիվ քերականություն),  

o տվյալ լեզվի կանոնների, կառուցվածքների ու օրինաչափությունների մասին 

գիտություն (տեսական քերականություն),  

o խոսքային գործունեության ասպեկտ, որտեղ քերականությունը գործում է որպես 

խոսքային գործունեության տեսակներն սպասարկող կարևոր միջոց` քերականական 

գործողությունների համակարգ (գործառական քերականություն):  

o օտար լեզու սովորողի կարևոր խնդիրներից մեկն այդ լեզվի քերականության 

իմացությունն է` գրագետ հաղորդակցվելու, գրելու, խոսելու, ընթերցելու համար: 

 Այս տեսանկյունից իրադրական վարժությունները ուսուցման գործընթաց ներմուծելը 

շատ արդյունավետ է, քանի որ սովորողները դրանք կատարում են` հիմնվելով իրենց 

կենսափորձի, առօրյա կյանքի փաստերի, իրողությունների վրա: Բացի այդ, իրադրությունները 

կարող են ստեղծվել տարբեր աղբյուրների միջոցով՝ նկարներ, ֆիլմեր,աղյուսակներ, 

իրակություններ և այլն: 

Վերարտադրողական քերականական հմտությունները սովորողները պետք է ձեռք 

բերեն նաև տեքստի բովանդակությունն ըմբռնելու համար: Հետևաբար, քերականական 

վարժությունները մշակելիս կամ ընտրելիս պետք է հաշվի առնել խոսքային գործունեության 

առանձին տեսակների յուրահատկությունները, նյութի և վարժությունների բովանդակության 

բարդացումը, համատեքստի մեջ ուսուցանվող կառուցվածքի օգտագործումը: Ամենից առաջ 

քերականության ուսուցումը ուղղված է սովորողների քերականական կոմպետենցիայի 

ձևավորմանը/զարգացմանը/, նրանց մտավոր գործունեության ակտիվացմանը:  

Բառապաշար: Նախքան բառապաշարի ուսուցումը կազմակերպելը անհրաժեշտ է 

մշակել և հստակեցնել ռազմավարություն, որը ներառում է հետևյալ փուլերը`  

-բառի ներկայացում/բացատրում,  

-բառի մտապահում/ամրապնդում,  

-բառի գործածում հաղորդակցության մեջ:  

Բառապաշարային գիտելիքները զարգացնող ռազմավարությունները անընդհատ 

փոփոխվում, համալրվում են նոր վարժություններով, քանի որ ժամանակի հետ փոխվում են 

նաև ուսուցման մեթոդները, մոտեցումները, նպատակներն ու հասարակական պատվերը: 

Բառապաշարի ուսուցումը լեզվակրթության առանցքն է, առանց որի անհնար է տվյալ լեզվով 

հաղորդակցվելը: Հաղորդակցությունը բարելավվում է ամենից առաջ բառապաշարի 

հարստացմամբ և ճիշտ գործածությամբ: Կարևոր են նաև սովորողների քերականական, 

հնչյունաբանական գիտելիքները, ինչպես նաև հանրամշակութային, գործաբանական, 

խոսույթային, փոխհատուցման կարողությունները: Այսօր, երբ սովորողների 

հետաքրքրությունները բազմազան են ու բազմապիսի, էական է օտար լեզվի ուսուցումը 

հնարավորինս հաճելի ու հետաքրքիր կազմակերպելը: Այս կապակցությամբ նոր բառեր 

ներմուծելիս մենք չպետք է բավարարվենք ուսուցման ավանդական մեթոդներով ու 

միջոցներով, այլ փորձենք ներկայացնել հնարավորինս նոր ու հետաքրքիր լուծումներ` 

բառապաշարը ուսուցանենք հաղորդակցական համատեքստում, փոխներգործուն 

միջավայրում: Այսպես, դիտարկենք ԿՌԱՀԻՐ ԻՄԱՍՏԸ – Մտքեր, որ մեզ օգնում են ապրելու՚ 

վարժությունը – “GUESS THE MEANING, Gaps and guessing: Thoughts that help us to live”. Նշենք, 

որ աշակերտները սովորաբար հաճույքով են կատարում այս վարժությունը, հատկապես, եթե 

ուսուցիչը նախօրոք ներկայացնում է քննարկման թեման: 

1. Սահմանված ժամանակաչափը` տասը րոպե:  

2. Ընթացքը:  

 Փուլ 1. Ուսուցիչը գրատախտակին գրում է մի ասույթ, որում որոշ բառեր նշված չեն, 

օրինակ, "A room without ……… is like a body without soul."(Cicero).  

Փուլ 2. Ուսուցիչը առաջարկում է սովորողներին կռահել այդ բառը` ելնելով 

համատեքստից: Նրանց ուշադրությունը պետք է ուղղել խոսքի հեղինակի վրա: Ուսուցիչը 

նշում է, որ եթե հեղինակը, օրինակ Ֆրանկլինն է, Մ. Տվենը, Բ. Շոուն և այլք, ուրեմն մտքերը 

կլինեն իմաստուն կամ հումորային:  

Փուլ 3. Երբ բաց թողնված բառերը լրացվում են (օրինակ "A room without books is like a 

body without soul." (Cicero), ուսուցիչը սկսում է քննարկում այն թեմայի շուրջ, որն սկզբում 

ներկայացրել էր, օրինակ` Do you agree with the statement? How do you understand it? Is it really 

so in your life? Արդյունքում ստեղծվում է բարեհունչ հաղորդակցական միջավայր, 

սովորողները ներգրավվում են խոսքային գործունեության ոլորտ, նրանցից յուրաքանչյուրը 

ձգտում է արտահայտել իր կարծիքը:  

Այսպիսով, բառանյութն ընտրելիս կամ ներմուծելիս էական է հաղորդակցության 

թեման, այն պետք է լինի արժանահավատ (authentic), սովորողներին հետաքրքիր: Դա շատ 

կարևոր է նրանց սովորելու ներքին պահանջմունքը խթանելու, ակտիվ փոխներգործություն 

ծավալելու համար: Մյուս կողմից՝ նմանատիպ վարժությունների կանոնավոր ներմուծման 

արդյունքում կզարգանան սովորողների նաև դատողական, դիսկուրսային, 

վերլուծահամադրական խոսքային ունակությունները: 

Եզրակացություններ, առաջարկություններ  

 

Ժամանակակից ուսուցչի համար անհրաժեշտ է դառնում մշտապես կատարելագործել 

իրենց մասնագիտական կարողությունների մակարդակը՝ առարկայական, մեթոդական, 

հաղորդակցական, տեղեկատվական, ընդհանուր մշակութային, իրավական:  

Ուսուցչին կարելի է անվանել, ով մանկավարժական գործունեություն է ծավալում 

բավական բարձր մակարդակով, մանկավարժական հաղորդակցություն, հետևողականորեն 

բարձր արդյունքների է հասնում սովորողների ուսուցման և կրթման գործում: 

Առարկայական և մասնագիտական հմտությունների զարգացումը անհրաժեշտ  է 

ուսուցչին, որ  նա կարողանա ստեղծագործական և հետազոտական աշխատանքների 

ընթացքում խթանի իր մասնագիտական կատարելագործումը՝ որի համար անհրաժեշտ է 

համագործակցային մեթոդը զուգորդել բանավոր խոսքի զարգացման հետ: 

 Դպրոցներում համագործակցային ուսուցման զարգացումը կախված է ուսուցիչներից, 

որոնք կարևորում են սովորողի հասարակական և ճանաչողական զարգացումն ավելի, քան 

թեստերն ու քննությունները: Մինչև հիմա համագործակցային ուսուցումն ունեցել է 

զարգացման համար անհրաժեշտ հիմք։ PISA -ի ուսումնասիրությունը պարզել է, որ 

ուսուցիչներին հարգելու և վստահելու ֆիննական եղանակը ոչ միայն ուսումնական լավ 

արդյունք է ապահովում, այլ նաև ուղղորդում է ուսուցիչներին մշտապես ներդնելու 

մանկավարժական նոր գաղափարներ՝ առանց վախենալու սխալվելուց կամ ձախողման 

«Մեղքից»։  

Վերադառնալով սովորողների գաղափարներին և ուսուցիչների համոզմունքներին, 

նշենք, որ համագործակցային ուսուցումն ունի դպրոցներում կարևորագույն մոտեցում 

դառնալու, այս աշխարհին համապատասխան գիտելիքներով խաղաղասեր քաղաքացի 

կրթելու բոլոր նախադրյալները:   Ավագ դպրոցում անգլերեն առարկայի ուսուցման 

դասապրոցեսում համագործակցային ուսուցման և  բանավոր խոսքի գործընթացի 

արդյունավետությունը ապահովելու համար շատ կարևոր է առանձնացնել լեզվական 

կոմպետենցիայի այն բաղադրիչները, որոնք սահմանագծվում են անգլերեն լեզվի բանավոր 

խոսքում: Դրանք են` բառապաշարը, քերականությունը, հնչյունաբանությունը: 

10-րդ դասարանի սովորողների հետ իրականացրած հետազոտական աշխատանքը  

նպաստեց  կրթության որակի, սովորողների ակտիվության բարձրացմանը, միջանձնային 

հարաբերությունների մշակույթի ձևավորմանը, ուսուցման գործընթացն ակտիվ ու 

հետաքրքիր դարձնելուն, համագործակցային խմբերով աշխատելուն: 

